
Athugasemdir við tillagu til þingsályktunar um áætlun um vernd og orkunýtingu  

landsvæða, frá umhverfis- og auðlindaráðherra.

Undirrituð mótmæla því að Hvammsvirkjun og aðrar virkjanir í neðri-Þjórsá séu settar í 

orkunýtingarflokk rammaáætlunar.

Umhverfismat Hvammsvirkjunar er að mestu leyti frá árinu 2004. E f það væri manneskja væri 

það að fá bílpróf í ár. Forsendur og hugsanaháttur manna hefur breyst á þessum árum. Það er 

tímaskekkja að fara í óþarfar framkvæmdir sem eru svo umdeildar og skaðlegar. Samfélagsleg 

áhrif virkjana í neðri-Þjórsá hafa aldrei verið metin. E f hafa á sjálfbæra þróun að leiðarljósi eins 

og segir í stjómarsáttmála núverandi ríkisstjórnar þá verður að rannsaka samfélagsleg áhrif, enda 

eru þau ein af stoðum sjálfbærrar þróunar.

Við viljum ekki að landið í sveitinni okkar sé nýtt á þennan ósjálfbæra hátt. Þetta er 

óafturkræf framkvæmd. Frekar myndum við vilja sjá annarskonar uppbyggingu, til dæmis í 

ferðaþjónustu eða öðru sem gefur ungu fólki tækifæri til atvinnusköpunar. Hvammsvirkjun mun 

samkvæmt gefnum upplýsingum ekki skapa nein framtíðarstörf í sveitinni en möguleikar til 

ferðaþjónustu eru ótakmarkaðir og að mestu ónýttir. Þjórsárdalur er paradís og þar eru miklir 

möguleikar í ferðaþjónustu. Þeir möguleikar yrðu illa nýttir ef ákveðið yrði að sökkva anddyri 

Þjórsárdals undir lón.

Í sveitinni er blómlegur landbúnaður, enda er sveitin einkar hentugt landbúnaðarsvæði. 

Hvammsvirkjun sökkvir túnum bænda á svæðinu og kuldaáhrif lónsins hafa áhrif á afkomu og 

uppskeru bænda. Þjórsá er í dag sauðfjárveikigirðing og virkar vel sem slík. Komandi frá stóru 

sauðfjárbúi vitum við mikilvægi þess að sauðfjárveikigirðingar haldi. Landsvirkjun lofar að girða 

góða girðingu, en sauðfjárveikivarnargirðingar sem Landsvirkjun hefur girt við 

Sultartangavirkjun myndu ekki einu sinni halda kúm, svo lélegar eru þær. Það er algengt að sjá



kindur fara þar í gegn og girðingin er handónýt svo við gefum lítið fyrir loforð Landsvirkjunar í 

þessum efnum.

Umræður um virkjanir hafa skapað sundrung og klofið íbúa sveitarinnar í 

fylkingar í tæplega 20 ár. Þrátt fyrir þennan sundrung þá er eitt sem sameinar alla Gnúpverja. Það 

eru réttirnar og fimmtudagurinn fyrir réttir þar sem farið er á móti safninu. Hver einasti 

Gnúpverji á þá minningu að fara á móti safninu inni í Þjórsárdal. Verði Hvammsvirkjun að 

veruleika verða þessar minningar hrifsaðar af Gnúpverjum framtíðarinnar en sú leið sem safnið 

fer verður að stóru leyti undir lóni, sem og safngirðingin. Líklega hafa ekki allir hugsað þetta til 

enda.

Við erum alin upp við það að hlusta á Minna-Núpsflúðir til að vita hvort þurrkur sé 

framundan. Þetta er hluti af menningararfi okkar og við viljum geta skilað honum til afkomenda 

okkar. Við viljum að Minna-Núpsflúðir fái að spá fyrir um þurrk næstu aldirnar.

Stór hluti laxastofns Þjórsár hrygnir á því svæði sem fyrirhuguð virkjun á að vera. Ekki er 

búið að sýna fram á það að Hvammsvirkjun hafi ekki slæm áhrif á laxastofn Þjórsár. Það hefur 

ekki verið sýnt fram á það að þær mótvægisaðgerðir sem framkvæmdaraðili boðar virki í 

jökulám á Íslandi. Laxar úr Þjórsá synda upp Kálfá og sem framtíðar ábúaendur og landeigendur 

að Eystra-Geldingaholti þá þurfum við að vita að áin muni halda áfram að vera góð laxveiðiá.

Við viljum að virkjanir í neðri-Þjórsá verði færðar úr nýtingarflokki Rammaáætlunar í 

verndarflokk.

